8:1-10:3   SHANGWE YA WAYAHUDI
Ushindi na maadhimisho (8:1-9:32)

Ingawa Mordekai aliwekwa kuwa waziri mkuu badala ya Hamani (8:1-2), amri iliyotolewa na Hamani ilikuwa bado ina nguvu, kwa sababu amri ya mfalme haikuweza kubatilishwa. Lakini mfalme aliwaruhusu Esta na Mordekai kutoa amri mpya ambayo ingeweza kugeuza ile ya kwanza (3-8).

Esta na Mordekai walishughulika haraka, wakiwapa Wayahudi ruhusa kufanya jambo lo lote waliloliona sawa ili kujitetea dhidi ya mashambulio ambayo yangeweza kuwapata siku hiyo iliyopangwa. Amri hiyo mpya ilionyesha kwamba wakati huo mfalme amewapendelea Wayahudi, kwa hiyo hata maafisa wakubwa wa mikoani walisita kutia mkazo amri ile ya kwanza (9-14). Watu wengi wasiokuwa Wayahudi walistaajabu sana juu ya mambo hayo, hata wao wakajiunga katika dini ya Kiyahudi hadharani (15-17).
Inaonekana kama siku ile ya kuangamizwa kwa Wayahudi ilipowadia, watu wachache tu waliwashambulia kwa kweli. Badala yake Wayahudi waliwashambulia maadui zao, labda walizidisha kuliko amri ile ilivyowaruhusu. Lakini walifanya jambo jema, yaani hawakutumia ruhusa yao ya kuwanyang'anya maadui mali zao. Maafisa wa Uajemi walioogopa mamlaka ya Mordekai, waliona
vema zaidi kuwasaidia Wayahudi kwa njia yo yote ilivyowezekana (9:1-10).
Kutokana na maombi ya Esta, Wayahudi walioishi katika mji mkuu walipewa siku ya pili ya kulipiza kisasi kwa maadui zao (11-15). Kwa njia hiyo, ingawa mikoani mauaji yalichukua siku moja tu, mjini Shushani yaliendelea siku mbili (16-19).
Mordekai akaagiza kwamba tukio hilo kubwa liadhimishwe kwa karamu kubwa, kwa kupeana zawadi na kuwapa hata maskini (20-22). Kuanzia wakati huo, Wayahudi wanaadhimisha ushindi wao juu ya Hamani kila mwaka katika sikukuu ya Purimu. Neno la 'purimu' la Kiebrania lilikuwa wingi wa neno la Kiajemi-Kiashuru la "purf, maana yake lkura\ kwa sababu ilikuwa kwa njia ya kupigia kura kwamba Hamani alibashiria siku ya mashambulio, yaani siku iliyogeuka kuwa ya ushindi mkubwa wa Wayahudi juu ya maadui zao (23-28; taz.3:7,13). Hatimaye Esta na Mordekai wakaandika amri rasmi iliyothibitisha maagizo ya Mordekai kuhusu sikukuu ya Purimu kuwa sheria ya Wayahudi wote (29-32).
Mafanikio yaliendelea (10:1-3)

Kitabu cha Esta kinaishia kwa maelezo ya ukuu wa Mordekai na fadhili alizowafanyia Wayahudi. Kwa kadiri Mordekai alivyoamrisha mataifa mengine kutoa kodi zaidi na hivyo kuongeza biashara ya ufalme, ndivyo mizigo ya Wayahudi ilivyopunguzwa (10:1-2). Mordekai aliendelea katika cheo chake cha kuwa waziri mkuu wa Ahasuero kwa miaka mingi, na chini yake Wayahudi walipata hali ya ridhaa na usalama (3).
